  

Galasya text

1 1 Bati ni Pablo, isang apostol

  na di sinugo ng mga tao, ni sa pagtalaga ng tao,

kundi ni Jesucristo at ng Diyos Ama na nagbangon sa kanya mula sa mga patay, 

2 at pagbati ng lahat ng kapatid na kasama ko,

para sa mga iglesya ng Galasya.

3 Sumainyo ang grasya at kapaya​paan mula sa Diyos Ama at sa ating Panginoong Jesucristo.

4 Ibinigay nga niya ang kanyang sarili para sa ating mga kasalanan upang sagi​pin tayo mula sa masamang panahong ito ayon sa kalooban ng ating Diyos at Ama;

5 mapasakanya nawa ang luwalhati magpa​kailanman. Amen.

Wala nang iba pang ebanghelyo

• 6 Takang-taka ako na napakadali nin​yong tinalikuran ang Diyos na nagka​loob sa inyo ng kanyang pag​tawag sa grasya    ni Kristo at binali​ngan ang iba ng ebang​helyo. 7 Wala na ngang iba pang ebang​helyo, pero may gumu​gulo sa inyo at gustong baliktarin ang ebanghel​yo ni Kristo.

8 Ngunit kung kami mismo, o isang anghel man mula sa langit, ang ma​ngaral sa inyo ng isang ebanghelyong tali​was sa ipinangaral na namin sa inyo, sumpain nawa siya! 9 Gaya ng sinabi ko noong una, gayon din ang sinasabi ko ngayon: “Kung sinuman ang nan​ga​ngaral sa inyo ng isang ebanghelyong taliwas sa inyong natanggap, sumpain nawa siya.” 10 Nag​ha​ha​ngad ba akong mapuri ng mga tao, o ng Diyos? O sini​sikap ko bang bigyang-kasiyahan ang mga tao? Kung mga tao pa ang binibig​yang-kasiyahan ko, hindi na ako lingkod ni Kristo.

Itinuro ni Pablo ang natutuhan niya sa Diyos

• 11 Talagang gusto kong malaman nin​yo, mga kapatid, na hindi ebang​helyo ng tao ang ebanghelyong ipinangaral ko. 12 Hindi ko nga ito tinanggap mula sa tao, o natutuhan sa tao kundi sa pagbubunyag ni Jesucristo. 13 Na​ba​​li​taan nga ninyo ang dati kong pamu​muhay sa komunidad Judio at kung paano ko inusig ang Iglesya ng Diyos at sinikap itong puksain. 14 Na​ging mas masigasig ako kaysa maraming ka​sing​​gulang ko sa komu​ni​dad-Judio, nang mainit kong ipinaglaban ang mga kaugalian ng aking mga ni​nuno.

15 Subalit sa kagandahang-loob ng Diyos, ako’y tinawag niya, siyang nagbukod sa akin bago pa man ako isilang. 16 At nang ikasiya niyang ibunyag sa akin ang kanyang Anak, upang maipangaral ko siya sa mga bansang di-Judio, hindi ako humingi ng payo kaninuman. 17 Hindi ako umahon sa Jerusalem patungo sa mga apostol na mas una pa sa akin, kundi nagpa-Arabia ako; at muli akong bumalik sa Damasco. 18 At pagkatapos ng tatlong taon, saka ako umakyat sa Jerusalem para dalawin si Kefas, at labin​limang araw akong nanatiling ka​sama niya. 19 Ngunit hindi ako naki​pagkita sa ibang apostol liban kay Jaimeng kapatid ng Panginoon. 20 Sa harap ng Diyos, hindi ako nagsisinu​ngaling sa isinusulat ko sa inyo.

21 Pagkatapos ay pumunta ako sa rehiyon ng Siria at Cilicia. 22 At hindi pa rin ako kilala sa mukha ng mga iglesya ni Kristo sa Judea; 23 na​rinig lang nila basta ang sabing: “Ang umusig sa atin noon ang ngayo’y nangangaral ng paniniwalang sinikap niyang puksain noon.” 24 At niluwalhati nila ang Diyos dahil sa akin.

Si Pablo at ang mga alagad

  2    • 1 At pagkatapos ng labing-apat na taon, muli akong umahon sa Jerusalem kasama ni Barnabas, at isinama ko naman si Tito. 2 Umahon ako dahil sa isang pagbubunyag; at inilahad ko sa harap nila (at sarilinan din sa harapan ng mga kinikilala) ang ebanghelyong ipina​ngangaral ko sa mga di-Judio, dahil baka ako’y tumatakbo o tumakbo nang walang kapa​rarakan. 3 Ngunit hindi nila ipinilit ang pagtutuli, kahit sa kasama kong si Tito na isang Griyego. 4 May mga huwad na kapatid naman, na ipina​sok nang palihim, na nakialam upang man​ma​nan ang aming kalayaang nakay Kristo Jesus. Hangad nila kaming ipaali​pin, 5 pero hindi kami sumuko o sumang-ayon sa kanila ni sandali upang mana​tili ang katotohanan ng Ebanghel​yo sa piling ninyo. 

6 Ang mga kilala naman – walang halaga sa akin kung ano man sila dati, hindi nagtatangi ang Diyos – ang mga kilalang iyon ay walang idi​nagdag sa aking ipina​ngaral. 7 Sa halip kinilala nila na pinag​​katiwalaan ako ng ebanghelyo para sa mga di tuli, gaya ni Pedro para sa mga tuli. 8 Ang nag​bigay nga kay Pedro ng kaka​yahan para sa mga Judio, ay siya ring nagbigay sa akin para sa mga bansang di-Judio.

9 Kinilala nina Jaime at Kefas at Juan, na ki​lalang mga haligi, ang misyong bigay sa akin. Ibinigay nila sa akin at kay Barnabas ang kanang kamay ng kasunduan: ang mga bansang di-Judio ang aming pupuntahan, at sila naman sa mga Judio. 10 Lamang ay aalalahanin namin ang kanilang mga dukha, ang bagay na gustung-gusto kong gawin.

Ang pakikipagtalo kay Pedro

• 11 Pagkatapos, nang dumating si Kefas sa Antioquia, harap-harapan ko siyang sinalungat dahil sa dapat siyang sisihin. 12 Sapagkat bago dumating ang ilang mga tao mula kay Jaime, kumakain siyang kasalo ng mga di-Judio; pero pagkarating ng mga ito’y umurong siya at inihiwalay ang kanyang sarili, dahil sa takot sa grupo ng Tuli. 13 At nagkunwari rin ang ibang mga Judio, at kahit na si Barnabas ay nata​ngay rin ng kanilang pagku​kunwari. 14 Ngunit nang makita kong hindi sila tapat sa katotohanan ng ebanghelyo, sinabi ko kay Kefas sa harap nilang lahat: “Kung ikaw na isinilang na isang Judio ay nakiugali sa mga di-Judio at hindi sa mga Judio, paano mo mai​pipilit ngayon sa mga di-Judio ang mga kaugaliang Judio?”

• 15 Sa lahing Judio tayo galing; hindi tayo isinilang na makasalanan ng isang di-Judiong bansa. 16 Gayunma’y alam natin na hindi pinawawalang-sala ang tao sa pamamagitan ng mga gawa ng batas kundi sa pananampalataya ni Jesucristo, at tayo man ay sumampalataya rin kay Kristo Jesus upang mapawalang-sala ng pananampalataya ni Kristo, at di ng mga gawa ng batas. Sapagkat walang sinu​mang napawa​walang-sala sa mga gawa ng batas. 

17 Kaya nagsisikap tayong mapawa​lang-sala kay Kristo. Ngunit kung sa gayo’y matagpuan pa rin tayong makasalanan, katulong ba ng kasa​lanan si Kristo? Hindi! 18 Ngunit kung inalis ko na (ang Batas) at itatayo ko pang muli, mapatutunayang lumabag ako.

19 Ngunit sa pamamagitan ng Batas ako namatay sa Batas upang mabuhay para sa Diyos. Ipinako na ako sa krus kasama ni Kristo; 20 hindi na ako ang nabubuhay kundi si Kristo ang nabu​buhay sa akin. At kung buhay man ako sa laman, nabubuhay ako dahil sa pananam​palataya sa Anak ng Diyos, na nagmahal sa akin at nagbigay ng kanyang sarili para sa akin. 21 Kaya hindi ko pinawa​walang-bisa ang kagandahang-loob ng Diyos; sapagkat kung nasa Batas ang pagpa​pawa​lang-sala, namatay si Kristo nang walang kapa​rarakan.

Sa pananampalataya tayo maliligtas

3  • 1 O tangang mga taga-Galasya! Sino ang kumulam sa inyo, na sa inyong mga mata’y lantaran pa namang itinanghal si Jesucristong nakapako sa krus? 2 Iisa lang ang itinatanong ko sa inyo: Tinanggap ba ninyo ang espiritu bunga ng pagtupad sa Batas, o ng pana​nampalataya sa inyong narinig? 3 Ta​ngang-tanga na ba kayo? Nagsimula na kayo sa espiritu at ngayo’y magtatapos kayo  sa laman.

4 Wala ngang kabuluhan ninyong nara​nasan ang mga ito – kung talaga ngang mapawawalang-saysay. 5 Nang magkaloob sa inyo ng espi​ritu ang Diyos at gumawa ng kababalaghan sa inyo, bunga ba ito ng pagtupad sa Batas, o ng pana​nampalataya sa inyong narinig? 6 Gaya ni Abra​ham na sumampalataya sa Diyos, at ito ay ibi​nilang na katapatan para sa kanya. 7 Kaya ala​min ninyo na ang mga kumakapit sa pana​nam​palataya ang siyang mga anak ni Abraham.

8 Nakinikinita ng Kasulatan na bibig​yang ka​banalan ng Diyos ang mga bansang di-Judio sa pamamagitan ng pananampalataya. Ipina​ngako nga kay Abraham sa simula na: Pagpapalain ang lahat ng mga bansa sa iyo. 9 Kaya pinagpapala ang mga may pana​nam​pala​taya kasama ng sumasampalata​yang si Abraham. 10 Nasa ilalim naman ng isang sumpa ang lahat ng ku​ma​kapit sa mga gawa ng Batas; nakasulat nga na Isinumpa ang lahat ng hindi nagtitiyaga sa lahat ng nakasulat sa aklat ng batas at nagsa​sagawa ng mga ito.

11 Maliwanag na sa ilalim ng Batas, walang nagiging matuwid sa harap ng Diyos: Ang matuwid na bunga ng pana​nampalataya ay mabu​buhay. 12 Gayun​​man, hindi isinasaalang-alang ng Batas ang pananampalataya sa pagsa​​sabing Ikabubuhay nila ang pagsasagawa ng mga ito.

13 Tinubos tayo ni Kristo mula sa sumpa ng Batas nang maging isang sumpa siya alang-alang sa atin ayon sa nasusulat: Sumpain ang bawat taong ibinitin sa puno. 14 Kaya maka​aabot sa mga di-Judio ang pagpapala kay Abraham na nakay Kristo Jesus; at tatanggapin din natin ang pangakong espiritu sa pamama​gitan ng pananampalataya. 

Ang Batas at ang katuparan ng pangako
• 15 Mga kapatid, isipin nga ninyo sa pang​karaniwang buhay: Kapag pinagtibay ng isang tao ang testamento, walang makapagpapawa​lang-bisa o makapag​dadagdag dito. 16 Ngayon, si Abraham at ang kanyang binhi ang tumang​gap ng pangako. Hindi sina​bing At sa kanyang mga binhi na tumutukoy sa marami, kundi tumutukoy sa iisa: At sa iyong binhi na si Kristo. 17 Kaya sinasabi ko: umiral ang Batas pagkalipas ng apat na raan at tatlumpung taon, kaya hindi nito pinawa​walang-bisa ang kasunduang pinagtibay ng Diyos sa simula, ni binabawi ang pa​ngako. 18 Kung bunga ng Batas ang pag​kakamana, hindi na ito bunga ng pa​ngako; ngunit ibinigay talaga ito ng Diyos kay Abraham sa pamama​gitan ng pa​ngako.

19 Bakit may Batas kung gayon? Idi​nag​dag ito dahil sa mga pagsuway, at may bisa ito hanggang sa pagdating ng binhing pinanga​kuan. Ang mga anghel naman ang nagtakda nito sa tulong ng isang tagapamagitan. 20 (Wala ngang ta​ga​pamagitan kung iisa lang, at iisa ang Diyos.)

21 Kung gayo’y laban ba sa mga pa​ngako ang Batas? Hindi! Kung talagang batas na nakabubuhay ang ibi​nigay, bu​nga ng Batas ang pagiging matuwid. 22 Subalit iki​nulong ng Kasulatan ang lahat sa kasalanan, kaya dapat ibigay sa mga sumasampalataya ang pangako batay sa pananampalataya kay Jesu​cristo.

Tayo ngayon ay mga anak 

ng Diyos

• 23 Bago pa dumating ang pananampalataya, nakakulong na tayo at napaliligiran sa ilalim ng Batas, hang​gang sa paghahayag ng pana​nam​palataya. 24 Sa gayon naging tagaakay natin kay Kristo ang Batas upang magawa tayong matuwid batay sa pana​nampalataya. 25 Ngunit sa pagdating ng pananampalataya, wala na tayo sa ilalim ng isang taga​akay.

26 Nakay Kristo Jesus naman ka​yong lahat na mga anak ng Diyos, bunga ng pananam​palataya. 27 Isuot ninyo si Kristo, lahat kayong binin​yagan kay Kristo. 28 Wala nang Judio o Griyego, wala nang alipin o malaya, lalaki o babae; iisa lang kayong lahat kay Kristo Jesus. 29 At kung nakay Kristo kayo, binhi rin kayo ni    Abraham at mga tagapagmana ng ipina​ngako.

4
  1 Pakinggan ninyo ito: kapag bata pa ang tagapagmana, hindi siya naiiba sa isang alipin kahit na siya ang may-ari ng lahat; 2 nasu​supil siya ng mga bantay at mga katiwala hang​gang sa itinakdang panahon ng ama. 3 Gayon din naman para sa atin; nang mga bata pa tayo, nasupil tayo ng mga simulaing humahawak sa daigdig. 4 Ngunit nang sumapit ang kaganapan ng panahon, ipinadala ng Diyos ang kanyang Anak, ipinanganak ng babae, ipinanganak sa ilalim ng Batas, 5 upang tubusin ang mga nasa ilalim ng Batas, upang ariin kayong mga anak. 6 Mga anak nga kayo kayat ipinadala ng Diyos ang Espiritu ng kanyang Anak sa ating mga puso, na tumatawag nang malakas: “Abba, Ama!”

7 Hindi ka na alipin kundi anak; at kung anak, tagapagmana rin sa habag ng Diyos.

8 Noong hindi pa ninyo kilala ang Diyos, nag​lingkod kayo sa mga likas na hindi diyos; 9 ngunit ngayong kilala na ninyo ang Diyos, o mas tama, kilala niya kayo, paano kayo muling ba​baling sa mga mahina at hamak na prinsipyo at simulain? At gusto ninyo silang muling pagling​kuran? 10 Ipinagdiriwang nga ninyo ang mga araw pati na mga buwan, at mga pana​hon, at mga taon! 11 Talagang nanga​ngamba ako’t baka masayang lamang ang pagpapagod ko para sa inyo.

Nagpapakasakit ako para sa inyo

hanggang ngayon

12 Mga kapatid, sumasamo ako sa inyo: Tularan ninyo ako gaya ng naging pagtulad ko sa inyo. Hindi naman ninyo sinaktan ang damdamin ko. 13 Alam ninyo na may karam​daman ako sa katawan nang mag-ebang​helyo ako sa inyo noong una. 14 At naging isang pagsubok ito para sa inyo. Gayun​man, hindi ninyo ako kinasuklaman ni hina​mak. Talagang tinanggap ninyo ako bilang anghel ng Diyos, bilang si Kristo Jesus.

15 Nasaan na ang kaligayahang ito? Talagang mapapatunayan ko sa inyo na kung maaari lamang ay dinukit na ninyo ang inyong mga mata at ibinigay sa akin. 16 At ngayon ba’y kaaway na ninyo ako sa pagsa​sabi ko ng kato​toha​nan?

17 Hindi mabuti ang pakay ng mga taong iyon sa inyo, at gusto lamang nilang iligaw kayo upang sa kanila kayo maakit. 18 Magmalasakit kayo sa isa’t isa para sa kabutihan sa tuwina, at hindi pag kasama lamang ninyo ako.  

19 Mga anak, muli akong naghihirap na parang nanganganak hang​gang sa mahu​bog sa inyo si Kristo! 20 Gusto ko sana kayong makapiling ngayon at ibahin ang aking pananalita, dahil sa hindi ko alam kung paano kayo paki​kitunguhan.

Ang paghahambing kina Sara at Hagar

• 21 Sabihin ninyo sa akin, kayong mag​papasailalim ng Batas! Hindi ba ninyo alam ang nasasaad sa Batas? 22 Naka​sulat nga na may dalawang anak si Abraham, isa sa aliping babae at isa sa ma​la​yang babae. 23 Ipina​nganak nang kara​niwan ang anak sa ali​ping babae at ang sa malayang babae na​ma’y sa bisa ng isang pangako.

24 May talinghaga ng dalawang kasun​duan ang dalawang babaeng ito. Sa Bundok Sinai ga​ling ang una na nagsisi​lang para sa pagka​alipin: ito ang kahulu​gan ni Agar. 25 Nasa Arabia nga ang Bundok Sinai, tulad ni Agar, at batay dito nagpapaalipin ang kasalu​ku​yang Jerusalem kasama ng kanyang mga anak.

26 Ngunit malaya naman ang Jerusalem na nasa kaitaasan, na ating ina. 27 At nasu​sulat: Magalak ka, babaeng baog na hindi nagsisilang; magsimula kang sumigaw, ikaw na hindi naghi​hirap sa pa​nganganak; sapagkat ma​rami pang anak ang nag-iisang babae kaysa may-asawa.

28 Mga kapatid, kayo’y mga anak ng pa​ngako gaya ni Isaac. 29 Pero noo’y inu​sig ng isinilang ayon sa laman ang isini​lang ayon sa espiritu, gayundin naman ngayon. 30 At ano ang sabi ng Kasu​latan? Palayasin mo ang aliping babae at ang kanyang anak; sapagkat ang anak ng aliping babae ay hindi magmamana kasama ng anak ng malayang babae.

31 Kaya, mga kapatid, hindi tayo mga anak ng aliping babae kundi ng malayang babae.

5     • 1 Pinalaya tayo ni Kristo para sa kalayaan, kaya maging matatag kayo, at huwag na muling magpailalim sa pamatok ng pagkaalipin.

2 Heto! Akong si Pablo ang nagsa​sabi sa inyo na kung patutuli kayo, wala nang paki​nabang para sa inyo si Kristo. 3 Talagang sinasabi kong muli sa bawat taong nagpapatuli na may pananagutan siyang isagawa ang buong Batas. 4 At kayong mga umaasa sa Batas para maging matu​wid, nawa​lay na kayo kay Kristo at nawala kayo sa gras​ya.

5 Mula sa pananampalataya naman namin matatanggap sa Espiritu ang inaa​sahan naming pagka​matuwid. 6 Sapagkat kay Kristo Jesus hindi ang pagkatuli ni ang di-pagkatuli ang ma​halaga, kundi ang pananampalatayang pinakikilos ng pag-ibig.

7 Tumatakbo na kayo nang maayos; sino naman ang humadlang sa inyo para huwag nang sundin ang kato​tohanan? 8 Hindi ang tumawag sa inyo ang siyang nagbubunsod sa inyo ngayon. 9 Talaga ngang kaunting pampaalsa lang ang nagpapaalsa sa buong masa. 10 Nananalig ako sa inyo sa pamamagitan ng Panginoon na hindi kayo magbabago ng loob; pagba​bayaran naman ito ng nanggugulo sa inyo, maging sino pa man siya.

11 At ako, mga kapatid, bakit di ko pa ipangaral ang pagtutuli para hindi na ako usigin? Ngunit pag nagka​gayo’y maaalis ang iskandalo ng krus. 12 Magpaputol na sana nang lubusan ang mga gumugulo sa inyo!

Tunay na kalayaan

• 13 Tinawag kayo para sa kalayaan, mga kapatid: lamang ay huwag tawa​ging kala​yaan ang kahalayan. Ang paglilingkod sa isa’t isa bunga ng pag-ibig ang tinutukoy ko. 14 Nabubuod nga sa isang salita ang buong Batas: Ibigin mo ang iyong kapwa gaya ng iyong sarili. 15 Subalit kung magkakagatan kayo at maglalamunan, ingatan ninyo’t baka kayo magkaubusan!

16 Kaya sinasabi ko: lumakad kayo sa espiritu at huwag ninyong pag​bigyan ang nais ng laman. 17 Kalaban nga ng espiritu ang hangad ng laman, at kalaban naman ng laman ang hangad ng espiritu. Naglalaban-laban ang mga ito kaya hindi ninyo magawa ang inyong niloloob. 18 Ka​pag mula sa espiritu kayo kumikilos, wala na kayo sa ilalim ng Batas.

19 Madaling nakikilala ang mga gawa ng laman, pambababae, kalaswaan, kaha​​​layan, 20 pag​sam​ba sa diyus-diyusan, pangkukulam, mga away, alitan, inggitan, pagkapoot, makasari​ling pag​ha​​hangad, pagtatalo, hidwaan, 21 pana​nag​hili, inu​man, lasingan, at iba pang tulad ng mga ito. Muli kong sinasabi sa inyo ang sinabi ko na no​ong una, na hindi magmamana ng kaharian ng Diyos ang mga gumagawa ng mga bagay na ito.

22 Ang bunga naman ng espiritu ay pag-ibig, tuwa, kapayapaan, pagtitiis, kagandahang-loob, kabutihan, pagti​tiwala, 23 kahinahunan, pagti​timpi. Wa​lang Batas o parusa para sa mga ito. 24 At ang mga kapanig ni Kristo Jesus ang nag​pako ng laman sa krus, kasama ang mga pagnanasa at mga nais nito. 

25 Kung maka-espiritu tayo, sundin din natin ang espiritu. 26 Wala nang kaya​​bangan, huwag na tayong maglaban-laban o mainggit sa isa’t isa.

Iba’t ibang payo

6   1 Mga kapatid, kung may ma​hu​log sa anumang paglabag, kayong maka-espi​ritu ang magtuwid sa kanya sa diwa ng kahina​hunan. Ingatan mo ang iyong sarili, dahil puwede ka ring ma​tukso. 2 Dalhin ninyo ang mga pasa​nin ng isa’t isa, at sa gayon ninyo matutupad ang batas ni Kristo. 3 Sapagkat kung may nag-iisip  na mahalaga siya, gayong bale-wala talaga siya, dinaraya lamang niya ang kanyang sarili. 4 Subukin ng bawat isa ang kanyang sariling gawa, at hindi na siya magmamalaki sa harap ng kanyang kapwa, kundi sa kanyang sarili. 5 Sapagkat may pasanin ang bawat isa na dapat niyang pasanin. 

6 Magbigay ang tinuturuan ng salita ng isang bahagi ng kanyang kita sa nagtuturo. 7 Huwag kayong magkamali! Di malilinlang ang Diyos at aani​hin naman ng tao ang kanyang itina​nim. 8 Kung may nagtatanim sa sariling laman, sa laman din siya mag-aani ng kabu​lu​kan. Kung sa espiritu naman siya nag​tatanim, sa espiritu siya mag-aani ng buhay na walang-hanggan. 9 Kaya huwag tayong manghinawa sa paggawa ng mabuti, at mag-aani tayo sa takdang panahon kung hindi tayo manghihina. 10 Habang mayroon ta​yong panahon, gumawa tayo ng ma​buti sa lahat, lalo na sa mga kasam​bahay sa pana​nampa​lataya.

Ipinako ako kasama si Kristo

• 11 Tingnan ninyo, anong laking mga titik ang isinusulat ko sa inyo sa sariling kamay!

12 Ang mga may gustong tanggapin ng tao ang pumipilit sa inyong magpa​tuli, at ito ang dahilan: ayaw nilang usigin dahil sa krus ni Kristo. 13 Nagpapatuli sila at hindi naman nila tinu​tupad ang Batas pero gusto nila ka​yong patuli upang makapagmalaki sila dahil sa inyong laman lamang.

14 Sa ganang akin, huwag nawa akong magmalaki maliban sa krus ng ating Panginoong Jesucristo. Sa pamamagitan niyon ay napako sa krus ang daigdig para sa akin, at ako rin para sa daigdig.

15 Walang kabuluhan nga ang pag​ka​katuli o ang di-pagkakatuli kundi ang bagong paglikha. 16 At sa lahat ng sumu​sunod sa tuntuning ito, ang kapa​yapaan at awa ay sumakanila at sa Israel ng Diyos. 17 Mula ngayon, huwag na akong istorbuhin ninuman; sapag​kat dala ko sa aking katawan ang tatak ni Jesus. 

18 Mga kapatid, sumainyong espi​ritu ang biyaya ng ating Panginoong Jesucristo. Amen.

